КОМИ РЕСПУБЛИКАСА ЙӦЗӦС УДЖӦН МОГМӦДӦМ, СОЦИАЛЬНӦЙ ЮКӦН, ЙӦЗӦС ВЕЛӦДӦМ, ЙӦЗЛЫСЬ ДЗОНЬВИДЗАЛУН ВИДЗӦМ, КУЛЬТУРА ДА СПОРТ
Коми Республика йылысь» 

Йӧзӧс уджӧн могмӧдӧм
2009 воын став сикас эмбур формаа организацияын уджалысь лыдыс (асшӧр уджалысьястӧг) 386 сюрс морт, либӧ экономикаын став уджалысьлӧн ӧтувъя лыдысь 81%.

Экономикаын уджалысьяс пиысь 49%-ыс нывбаба. Йӧзлысь дзоньвидзалун видзан, йӧзӧс велӧдан, культура да искусство, олысьясӧс абу производственнӧй сяма бытӧвӧя могмӧдан, вузасян да ӧтув йӧзӧс вердан юкӧнын уджалысь лыдын 70 % нывбаба.

Медшӧр удж сикасъяс, кӧні уджалӧны йӧз муысь воӧм уджалысьяс: мусир, биару перйӧм, вӧр лэдзӧм, стрӧитчӧм, транспорт да вузасьӧм.

Социальнӧй уджъёртасьӧм
Коми Республикаын социальнӧй уджъёртасян системаӧ пырӧны:
Социальнӧй да удж йитӧдъяс ладмӧдӧм серти куим сёрнитчысь костын республиканскӧй комиссия;
Коми Республикаса став 20 карын да районын котыртӧм социальнӧй да удж йитӧдъяс ладмӧдӧм серти куим сёрнитчысь костын муниципальнӧй комиссияяс;

2010 – 2011 вояс вылӧ Коми Республикаса Веськӧдлан котыр, Коми Республикаса профсоюзъяслӧн федерация да Коми Республикаса промышленникъяслӧн, асшӧр уджалысьяслӧн да удж сетысьяслӧн котыр костын социально-экономическӧй могъяс серти дінмуса  артмӧдчӧм;

Коми Республикаса став 20 карын да районын кырымалӧм социально-экономическӧй могъяс серти куим сёрнитчысь костын мутасса артмӧдчӧмъяс;

6 дінмуса отраслевӧй артмӧдчӧм, сы лыдын: туй овмӧсын, стрӧитчӧмын да стрӧитчан материалъяс промышленносьтын, оланін да коммунальнӧй овмӧсын, йӧзӧс велӧдӧмын, йӧзлысь дзоньвидзалун видзӧмын да мыж вештан системаын;

мутасса отраслевӧй 9 артмӧдчӧм, кутшӧмъяс пиысь: йӧзӧс велӧдӧмын – 6, культураын – 2, из шом перъян юкӧнын – 1;

637 коллективнӧй сёрнитчӧм, мый серти уджалӧны Коми Республикаса предприятиеясын, организацияясын да учреждениеясын 45% гӧгӧр уджалысь.

Уджалан условиеяс да удж видзӧм
Федеральнӧй законодательствокӧд ӧттшӧтш республикаын удж видзӧм ладмӧдсьӧ «Коми Республикаын удж видзӧмын ӧткымын юалӧм йылысь» Коми Республикаса Оланпасӧн, а сідзжӧ вылынджык пасйӧм оланпас збыльмӧдӧм могысь примитӧм Коми Республикаса Веськӧдлан котырлӧн шуӧмъясӧн да тшӧктӧмъясӧн.

Коми Республикаса канму власьт органъясӧн примитӧм мераяс сетісны позянлун водзӧ чинтыны республикаын удж вылын доймалӧмъяслысь лыдсӧ. 2001 восянь удж вылын неминучаӧ веськалысь уджалысьяслӧн лыдыс чиніс 5 %-сянь 23 %-ӧдз вонас. 2001 восянь 2008 воӧдз 1000 уджалысь вылӧ доймалӧмлӧн тшӧкыдлуныс чиніс 10,6-сянь 3,9-ӧдз либӧ 63,2 % вылӧ. Тайӧ лыдпас чинӧм серти республиканым водзынджык Рытыв-Войвыв федеральнӧй кытшса мукӧд дінмуысь.
Коми республикаын канму удж инспекциялӧн лыдпасъяс серти удж вылын кувсьӧм лыдыс чиніс 17,9 % вылӧ (2008 воын 39 морт да 2009 воын 32 морт).
Демографическӧй серпас
2010 вося тӧвшӧр тӧлысь 1 лун вылӧ Коми Республикаын пыр олысь йӧзлӧн лыдыс 951,1 сюрс морт.

2009 воын демографическӧй серпасыс воддза во серти петкӧдлӧ, мый олысьяслӧн естественнӧй чинӧмыс лоис этшаджык 43,0% вылӧ да олысьяслӧн миграционнӧй чинӧмыс – 22,4 % вылӧ.
Олысьяслӧн естественнӧй чинӧмыс подулавсьӧ чужысь лыд содӧмӧн 1,3 % вылӧ да кулӧм лыд чинӧмӧн 0,7 % вылӧ.

2008 во серти 2009 воын республикаын чужис 149 пузчужӧм кага вылӧ унджык (1,3% вылӧ), кулӧм лыдыс чиніс 88 морт вылӧ (0,7 % вылӧ), та дырйи 1 арӧсӧдз кулысь лыдыс чиніс 17 морт вылӧ (22,1% вылӧ). Чужӧмъяслӧн 1000 олысь вылӧ коэффициентыс 12,4 морт, 1000 олысь вылӧ кулӧм коэффициентыс – 12,8 морт, ловъяӧн чужысь 1000 морт вылӧ ичӧт арлыдаӧн кулӧмъяслӧн коэффициентыс – 5,1 морт.

2008 во серти Коми Республикаысь мунысьяслӧн ӧтувъя лыдыс чиніс 9,9 % вылӧ (2306 морт вылӧ), миграцицоннӧй мунӧмыс чиніс 22,4 % вылӧ (2044 морт вылӧ).

Йӧзлысь дзоньвидзалун видзӧм
Коми Республикаын йӧзлысь дзоньвидзалун видзан юкӧнӧ пырӧны учреждениеяс да организацияяс, кодъяс збыльмӧдӧны гражданалысь дзоньвидзалун видзан юкӧнын уна сикас уджмог, кодъяслӧн эмӧсь олысьяслы медицина отсӧг сетӧмын быдсикас шӧр могъяс да могъяс.
Республика мутасын шӧр мог да могъяс серти уджалӧны йӧзлысь дзоньвидзалун видзан татшӧм учреждениеяс да медицина организацияяс:
1) учреждениеяс да организацияяс, кодъяс веськыда сетӧны йӧзлы медицина отсӧг: йӧзлысь дзоньвидзалун видзан амбулаторно-поликлиническӧй, стационарно-поликлиническӧй, стационарнӧй учреждениеяс, диспансеръяс, шӧринъяс, санаторийяс да мукӧд.

2) йӧзлы медицина отсӧг сетігӧн, мукӧдторйысь ӧтдор, дӧзьӧр нуӧдысь организацияяс: Коми Республика мутасын Росздравнадзорлӧн да Роспотребнадзорлӧн мутас органъяс.

3) медицина отсӧг сетӧмсӧ могмӧдан удж нуӧдысь учреждениеяс да организацияяс: канму да муниципальнӧй (сьӧмкуд да страхӧвӧй) аптекаяс, йӧзлысь дзоньвидзалун видзӧмӧн веськӧдланінъяс, сы лыдын автотранспорт учреждениеяс да материально-техническӧя могмӧдысь учреждениеяс да мукӧд.

Талун выль ног юклӧны медицина отсӧг сетӧмсӧ стационаръясысь поликлиническӧй учреждениеясӧ, диспансеръясӧ, амбулаторияясӧ.

Республикаса йӧзлысь дзоньвидзалун видзан системаын 2010 во тӧвшӧр тӧлысь 1 лун вылӧ арталӧма 55 канму да муниципальнӧй больничнӧй учреждение суткичӧжся 9304 койка да лунся 567 койка. 10 сюрс олысь вылӧ больничнӧй койкаясӧн могмӧдӧма 97,1 олысьӧс.

2010 вося тӧвшӧр тӧлысь 1 лун вылӧ уджаліс верстьӧ йӧзлы да челядьлы амбулаторно-поликлиническӧй 17 асшӧр учреждение да 1 диспансер, кӧні сетӧны сӧмын амбулаторнӧй отсӧг, 40 амбулаторно-поликлиническӧй юкӧдув, кутшӧмъяс пырӧны больничнӧй учреждениеясӧ, поликлиникаясӧн 11 диспансер, пинь бурдӧдан 6 поликлиника. Поликлиническӧй учреждениеӧ 10 сюрс олысь вылӧ сменаӧ волӧ 295,4 морт.

Республика мутасын уджалӧ больнича бердын 567 местаӧн 32 лунся стационар; амбулаторно-поликлиническӧй учреждение бердын 1425 местаӧн 78 лунся стационар; 201 местаӧн гортса стационар.

Амбулаторнӧй да стационарнӧй бурдӧдчӧмкӧд республикаын олысьяслы сідзжӧ сетӧны эновтны позьтӧм (регыдъя) медицина отсӧг. 2010 во тӧвшӧр тӧлысь 1 лун вылӧ уджаліс регыдъя медицина отсӧг сетан 2 станция да регыдъя медицина отсӧг сетан 32 отделение. 2009 во чӧж регыдъя медицина отсӧг сетӧма республикаса 371 сюрс олысьлы.

Коми Республика мутасын медицина уджалысьясӧс да врачьясӧс дасьтӧны «Росздравлӧн Кировса канму медицина академия» вылыс тшупӧда уджсикасӧ велӧдан канму учреждениелӧн Сыктывкарын Коми филиал да шӧр тшупӧда уджсикасӧ велӧдан 3 канму учреждение: «И.П.Морозов нима Сыктывкарса медицина колледж», «Воркутаса медицина колледж», «Ухтаса медицина колледж».

Йӧзӧс велӧдӧм 
Коми Республикаын йӧзӧс велӧдан учреждениеяс сетӧны республикаса став гражданалы школаӧдз велӧдӧм, ӧкмыс да шӧр (тыр) тшупӧда велӧдӧм, улыс, шӧр да вылыс тшупӧда уджсикасӧ велӧдӧм серти тӧдӧмлунъяс босьтӧм вылӧ инӧд. 
2010 вося тӧвшӧр тӧлысь 1 лун вылӧ республикаын уджалӧ школаӧдз велӧдан 560 учреждение, кодъяс збыльмӧдӧны школаӧдз велӧдан медшӧр общеобразовательнӧй уджтас,  сы лыдын каръясын да кар кодь посёлокъясын – школаӧдз велӧдан 250 учреждение, сиктъясын - 310 учреждение.
2009-2010 велӧдчан во заводитчӧм вылӧ школаӧдз велӧдан учреждениеясын челядь лыдыс 51,2 сюрс, сы лыдын каръясын да кар кодь посёлокъясын – 40,5 сюрс морт, сиктъясын – 10,7 сюрс морт.

Школаӧдз велӧдан ӧнія система артмӧ сӧвмӧдан, видзӧдан да дзоньвидзалун бурмӧдан, компенсируйтан уна мога учреждениеясысь,  а сідзжӧ быдсяма челядьӧс школаӧдз велӧдан учреждениеясысь, кагаӧс сӧвмӧдан шӧринъясысь.

Республикаын школаӧдз велӧдан став учреждениеысь 20 % -ын велӧдӧны челядьӧс ӧти либӧ некымын сӧвмӧдан туйвизь серти, школаӧдз велӧдан 9 % учреждениеын велӧдӧны быдсяма челядьӧс, 4 %-ыс - кагаӧс сӧвмӧдан шӧринъяс да 3 %-ыс - компенсируйтан учреждение.

2010 во заводитчӧм вылӧ канму да муниципальнӧй лунся велӧдан 413 учреждениеын велӧдчӧ 95,5 сюрс морт, рытъя велӧдан 12 учреждениеын - 3,1 сюрс морт.

2009/2010 велӧдчан воӧ уджсикасӧ велӧдӧны республикаса 69 общеобразовательнӧй учреждениеын (10-11 классъясысь 28 % велӧдчысь), уджсикасӧн тӧдмӧдӧны республикаса 143 общеобразовательнӧй учреждениеын (9 классъясысь 52 % велӧдчысь).

Паськыдджыка велӧдан уджтас серти уджалысь общеобразовательнӧй учреждениеяс лыдын 15 гимназия да 10 лицей, кӧні лӧсялӧмӧн велӧдчӧны 6,82 да 3,015 сюрс велӧдчысь.

Республикаса 139 школаын 2009/2010 велӧдчан воын котыртӧма вайӧдны матысса олан пунктъясысь 5178 велӧдчысьӧс. Школабердса 37 интернатын велӧдчӧ 605 велӧдчысь.

Коми Республикаын улыс тшупӧда уджсикасӧ велӧдӧны улыс тшупӧда уджсикасӧ велӧдан 13 учреждениеын (2010 во тӧвшӧр тӧлысь 1 лун вылӧ сэні велӧдчӧ 8,6 сюрс морт), а сідзжӧ шӧр тшупӧда уджсикасӧ велӧдан 7 учреждениеын велӧдчӧ 2,8 сюрс морт.

2009/2010 велӧдчан воын Коми Республикаын уджалӧ шӧр тшупӧда уджсикасӧ велӧдан 20 канму да 2 абу государственнӧй учреждение (на пиын 8 филиал), кӧні велӧдчӧ 17,1 сюрс студент (сы лыдын филиалъясын – 0,9 сюрс студент). 

2009/2010 велӧдчан воын Коми Республикаын уджалӧ 6 вылыс тшупӧда велӧдан заведение да 18 филиал, кӧні велӧдчӧны 35,5 сюрс морт.

Коми Республикаын вылыс тшупӧда уджсикасӧ велӧдан тӧдчана заведениеясӧн лоӧны Сыктывкарса канму университет, Коми педагогика канму институт, Сыктывкарса вӧр институт (Киров нима Санкт-Петербургса лесотехническӧй академиялӧн филиал), Ухтаса канму техническӧй университет.

Республикаса общеобразовательнӧй да велӧдан учреждениеясын 4247 кружокӧ ветлӧдлӧ 74,7 сюрс челядь. Унджык челядьыс велӧдчӧны художественнӧй творчествоӧ (24,6 сюрс челядь) да мортӧс ёнмӧдан да спорт туйвизьяс серти (15,8 сюрс челядь).

Йӧзӧс социальнӧя дорйӧм
Коми Республикаса йӧзӧс социальнӧя дорйӧны «Коми Республикаын олысьяслы социальнӧй отсӧг сетӧм йылысь», «Коми Республикаын канмусянь социальнӧй отсӧг сетӧм йылысь», «Челядя аскотыръяслы  Коми Республикаын канму гарантияяс йылысь», «Кагаӧс аскотырӧ сетігӧн канмусянь отсӧг йылысь», «Коми Республикаын олысьясӧс социальнӧя могмӧдӧм йылысь» Коми Республикаса оланпасъяс серти. 
«Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпас серти сетсьӧ социальнӧй отсӧгыс республикаса торъя категория гражданалы.
Коми Республикаын лӧсьӧдӧма федеральнӧй да дінмуса регистръяс гражданалысь, кодъяслӧн эм инӧд социальнӧй отсӧг вылӧ. 2010 во тӧвшӧр тӧлысь 1 лун вылӧ федеральнӧй регистрӧ пыртӧма 91,0 сюрс мортӧс, дінмусаӧ – 101,3 сюрс мортӧс.

Коми Республикаса республиканскӧй сьӧмкуд тшӧт весьтӧ сетсьӧ социальнӧй отсӧг, мый пыртӧма Коми Республикаса рӧскод кӧсйысьӧмъяссӧ:

2008 восянь Коми Республикаын торъя категория гражданалы олан жырйысь да коммунальнӧй услугаясысь мынтысьӧм серти социальнӧй отсӧгсӧ тырвыйӧ вуджӧдӧма сьӧмӧн сетӧм вылӧ.

2010 во тӧвшӧр тӧлысь 1 лун вылӧ Коми Республикаын олӧ 202 приёмнӧй аскотыр, кӧні быдтӧны 470 кага.

«Коми Республикаын олысьясӧс социальнӧя могмӧдӧм йылысь» 2004 во ӧшым тӧлысь 31 лунся 84-РЗ №-а Коми Республикаса Оланпас серти уджалӧны олысьясӧс социальнӧя могмӧдан учреждениеяс, сы лыдын: Коми Республикаса канму учреждение – олысьясӧс социальнӧя доръян юкӧнын канму услугаяс сетан 21 шӧрин; дзоньвидзалунын дзескӧдӧм позянлуна йӧзлы 6 реабилитационнӧй шӧрин; ас оланінтӧм да уджтӧм йӧзлы 2 реабилитационнӧй шӧрин; верстьӧ йӧзлы да вермытӧм челядьлы 16 стационарнӧй учреждение; аскотырлы да челядьлы социальнӧй отсӧг сетан 13 шӧрин; тыр арлыдтӧмъяслы специализируйтӧм 20 учреждение. 

Олысьясӧс социальнӧя могмӧдан учреждениеяс вӧчӧны услугаяс, кутшӧмъяс пырӧны социальнӧй услугаяслӧн гарантируйтӧм да содтӧд лыддьӧгӧ (социально-бытӧвӧй, социально-медицинскӧй, социально-правовӧй, социально-психологическӧй, социально-реабилитационнӧй). Социальнӧй услугаяс сетсьӧны быдсикас категория гражданалы, кодъяслы колӧны тайӧ услугаясыс, социальнӧя могмӧдӧм серти оланпастэчас нормаяс серти.

Культура да искусство
2010 во тӧвшӧр тӧлысь 1 лун вылӧ Коми Республикаын культура да искусство учреждениеяс лыдӧ пырӧны: 5 театр, 1 филармония, 369 библиотека, культура да прӧст кад коллялан 395 учреждение, 104 киновидеоустановка, сы лыдын 16 карса да 88 сиктса, на лыдын 12 кинотеатр, 20 музей. Уджалӧ содтӧд тӧдӧмлун сетан 49 учреждение, шӧр тшупӧда 3 велӧдан заведение.

Коми Республикаын медшӧр театрально-концертнӧй организацияясӧн лоӧны: «Коми Республикаса канму опера да балет театр» КУ; «Народъяслӧн дружба ордена В.Савин нима Коми Республикаса канму академическӧй драма театр» канму культура учреждение; «Коми Республикаса вужвойтырлӧн шылада-драмаа театр» Коми Республикаса КУ; «Воркутаса канму драма театр» канму культура учреждение; «Коми республиканскӧй филармония» КУ.

369 публичнӧй библиотекаясысь 274 сиктын, 4 библиотека - республиканскӧй тӧдчанлуна: «Коми Республикаса национальнӧй библиотека» КУ, «Том йӧзлы Коми республиканскӧй библиотека» КУ, «С.Я. Маршак нима Коми Республикаса челядьлы национальнӧй библиотека» КУ, «Синтӧмъяслы Л.Брайль нима Коми республиканскӧй торъя библиотека» КУ. 2009 воын библиотекаясӧ воліс республикаса 45,0% олысь (438,4 сюрс морт). Электроннӧй базаын 1073,5 сюрс гижӧд.

Коми Республикаын уджалӧ 20 музей, сы лыдын 2 музей - республиканскӧй тӧдчанлуна («Коми Республикаса национальнӧй галерея» ККУ да «Коми Республикаса национальнӧй музей» РКУ). 10 музей уджалӧ карын, 10 - сиктын. Став музей серти 17 - историко-краеведческӧй, 1-ӧн - художественнӧй, мемориальнӧй да театральнӧй.

2010 во заводитчӧм вылӧ канму да муниципальнӧй музейяслӧн медшӧр фондын арталӧма 589299 единица, эм музейнӧй предметъяс реставрируйтӧм серти аслас база.

Республикаын сӧвмӧма йӧзкост промысел: пу вундалӧмӧн серӧдӧм да серпасалӧм, сюмӧдысь вӧчасьӧм, вӧчӧмторъяс кыӧм (ньӧрйысь, вужйысь), дӧра кыӧм, узоръясӧн кысьӧм, кружеваяс кыӧм, сёй, кучик, ку обработайтӧм, вышивайтчӧм, йӧзкост аканьяс вӧчӧм.

2009 воын Коми Республикаын арталісны 1355 культура наследие объект. Канмусянь видзӧны 397 объект, на лыдын 71 - федеральнӧй тӧдчанлуна. Аддзӧма 904 культура наследие объект, кӧні унджыкыс лоӧны археология памятникъясӧн (880 единица) да вӧрзьӧдны позьтӧм 54 объект, кодъяслӧн эмӧсь культурнӧй наследие объект признакъяс.

Культура да искусство юкӧнын уджсикасын шӧр тшупӧда квалификацияа специалистъясӧс велӧдӧны уджсикасӧ шӧр тшупӧда велӧдан торъя заведениеясын: Коми Республикаса искусствояс колледж, В.Т. Чисталёв нима Коми республиканскӧй культура колледж, Воркутаса шылада училище.

2009 воын Коми Республикаса культура министерство системаын уджаліс челядьӧс содтӧд велӧдан 49 муниципальнӧй учреждение, кӧні велӧдчис 8341 морт, уджаліс 732 велӧдысь.

Мортӧс ёнмӧдӧм да спорт
2010 во тӧвшӧр тӧлысь 1 лун вылӧ Коми Республикаын уджаліс 2128 спорт сооружение. На пиысь 733 - спорт площадкаяс да полеяс, 787 - спорт залъяс. На пиысь 2010 во заводитчӧм вылӧ 37 бассейн, 8 стадион, 118 лызь база.
Мортӧс ёнмӧдан да бурдӧдан да спортивнӧй секцияясӧ да группаясӧ ветлӧдлӧны 191 сюрс морт (республикаса олысьяс ӧтувъя лыдысь 20,1 %).
Мортӧс ёнмӧдан удж вӧчӧ 2060 штатнӧй уджалысь, на лыдысь 916 морт вылыс тӧдӧмлуна.

Коми Республикаын спорт, мортӧс ёнмӧдӧм да туризм серти специалистъясӧс дасьтӧны Сыктывкарса канму университетын, Ухтаса канму техническӧй университет бердын Мортӧс ёнмӧдӧм, спорт да туризм институтын, Сыктывкарса педагогика колледжын.

2009 воын республика мутасын нуӧдӧма спорт сикас серти 155 республиканскӧй ордйысьӧм (кубокъяс, чемпионатъяс, первенствояс) да ставроссияса тшупӧда 34 мероприятие. Коми Республикаса чукӧртӧм командаяс 176-ысь ветлісны республика сайӧ ставроссияса ордйысьӧмъясын участвуйтӧм могысь.

Туризм
2009 воын республикаын туризм удж нуӧдіс 66 турфирма, кодъяс вӧзйисны ёнджыкасӧ республикасайса туризм. Турфирмаяс вузалісны 18640 путёвка, мый 24,7 % вылӧ унджык 2008 во серти.

2009 воын Коми Республикаын волана да пытшкӧсса туризм юкӧн пыр сӧвмӧ, мый петкӧдчӧ олысьяслы сетан туристскӧй услугаяс содӧмын, содӧ Коми Республикаын туристъяслы вӧзйӧмторъяс да кыптӧ петкӧдланторъяс дорӧ волысьяслӧн интерес.

Таысь ӧтдор, 2009 воын ёна кутісны сӧвмӧдны Коми Республикаын пытшкӧсса да волана туризмсӧ да бырӧдны мытшӧдъяссӧ, кутшӧмъяс эз сетны сӧвмыны тайӧ юкӧнлы: сӧвмӧдӧны отрасльяс костын ӧтувъя удж; лӧсьӧдӧны туристскӧй брендъяс да дасьтӧны пытшкӧсса да велӧдны волана туризмын уджалысь специалистъясӧс; содтӧны Коми Республикаса туристскӧй прӧдуктъяс йылысь Россия Федерацияса гражданаӧс бурджыка юӧртӧм вылӧ веськӧдӧм мероприятиеяс.

Коми Республикаса Веськӧдлан котырлӧн 2009 во вӧльгым тӧлысь 27 лунся 344 №-а шуӧмӧн вынсьӧдӧма «Коми Республикаын волана да пытшкӧсса туризм сӧвмӧдӧм (2010-2012 вояс)» торъя мога республиканскӧй уджтас, кодлӧн могыс – инӧда, организационно-управленческӧй да экономическӧй гӧгӧртас котыртӧм, мый веськӧдӧма Коми Республикаын волана да пытшкӧсса туризм сӧвмӧдӧм вылӧ.

Такӧд тшӧтш, ӧні ёнджыка сӧвмӧ пытшкӧсса туризм. Бура пӧртсьӧны олӧмӧ этнография, экология, познавательнӧй да сиктса туръяс. Туристъяслы окота аддзывны 2008 воын «Россияса чуймӧданаторйӧн» лыддьӧм Маньпупунёр вылысь «Из бӧлбанъяс» (Мылдін район).

